პროექტის კონცეფციის ძირითადი ასპექტები

(კონკურსის სამუშაო დავალება)

2018 წელს საქართველო ფრანკფურტის წიგნის ბაზრობაზე საპატიო სტუმარი ქვეყნის სტატუსით წარსდგება. მსოფლიოში ყველაზე დიდ წიგნის ბაზრობაზე ამ სტატუსით მონაწილეობა ქართული ლიტერატურის და კულტურის ცნობადობის გაზრდის უნიკალური შანსია როგორც გერმანიაში, ასევე უფრო ფართო საერთაშორისო ლიტერატურულ-კულტურულ სივრცეში. მსოფლიოს ერთ-ერთ ყველაზე მასშტაბურ კულტურულ პლატფორმაზე ჩვენი ქვეყნის პრეზენტაცია არის საშუალება ევროპული სამყაროს კულტურულ სივრცეში „დაბრუნების“,  როგორც დასავლური სამყაროს განუყოფელი, ორგანული ნაწილის.

საპატიო სტუმარი ქვეყნის კონცეფციის მთავარი ღერძი უნდა იყოს თანამედროვე საქართველოს პრეზენტაცია მრავალფეროვანი კავკასიის კონტექსტში მისი ლიტერატურის, კულტურის, ტრადიციების, ქვეყნის პოტენციალის უფრო ახლოს გაცნობით, მისი ისტორიული გამოცდილების გაზიარებით და ჩვენი ქვეყნის სწორედ იმ ასპექტების წარმოჩენით, რომლებიც აქამდე უცნობი საქართველოს „აღმოჩენას“ შეუწყობს ხელს.
· საქართველო - პირველი ევროპელების სამშობლო. დმანისის არქეოლოგიურმა გათხრებმა შეცვალა აფრიკიდან ევრაზიაში ადამიანის გავრცელების („Human Odyssey”) ისტორია და, შესაბამისად, კაცობრიობის განვითარების ისტორიაც. ყველაზე ძველი თავის ქალა, ადამიანის, რომელმაც აფრიკა დატოვა,1.8 მილიონი წლით თარიღდება და ის სწორედ საქართველოში, დმანისშია აღმოჩენილი. 

· საქართველო, როგორც მრავალეთნიკური კავკასიის გული,თავისი გეოგრაფიული მდებარეობის წყალობით, საუკუნეების განმავლობაში, მრავალი კულტურის ბუნებრივი გზაჯვარედინი იყო და, შესაბამისად, მისი კულტურული თვითმყოფადობის (იდენტობის) მრავალფეროვნება მისი მთავარი სიმდიდრე და სიძლიერეა. საუკუნეების განმავლობაში საქართველო (თბილისი), გეოგრაფიული კავკასიის კულტურულ-ეკონომიკური ცენტრი იყო. ეს იყო ადგილი - ხიდი ევროპასა და აზიას შორის, ევროპასა და ახლო აღმოსავლეთს შორის - სადაც ერთმანეთს ორი სამყაროს კულტურები ერთმანეთს ხვდებოდა.ქართული კულტურის უნიკალურობა, მისი ხასიათი, იდენტობა სწორედ ორი სამყაროს - აღმოსავლურ და დასავლურ - კულტურულ მემკვიდრეობაზეა დაფუძნებული. 

· საქართველო, როგორც კულტურების ერთგვარი გამტარი/ტრანსფერი, ახლო აღმოსავლეთის და ევროპის კულტურების ურთიერთგაცვლის და ურთიერთგამდიდრების მნიშვნელოვანი პლატფორმა იყო: არაერთ ანტიკურ წყაროში დასტურდება ინფორმაცია კავკასიის რეგიონიდან უძველესი ტომების ეგეოსურ სამყაროში მიგრაციის შესახებ, რომლებმაც, ასიმილაციის შედეგად გაამდიდრეს ანტიკური დასავლური ცივილიზაცია.  საინტერესოა  ჩვენი რეგიონის მნიშვნელობა დასავლური და კავკასიური ენების ურთიერთმიმართების და „შეხვედრების“ თვალსაზრისითაც (200-მდე ქართველური ფუძე დასტურდება ინდოევროპულ ენებში). 

მრავალსაუკუნოვანმა ქართულმა მთარგმნელობითმა ტრადიციამ მსოფლიო კულტურას ქართულ თარგმანებში შემოუნახა ისეთი ძეგლები, რომელთა ორიგინალები დღეს დაკარგულია. (შუასაუკუნეების ევროპაში ერთ-ერთი პოპულარული თხზულება სიბრძნე ბალავარისა / ვარლაამი და იოასაფი (Barlaam and Josaphat) არაბული ენიდან შესრულებული სწორედ ქართული თარგმანის საშუალებით გავრცელდა). 

· საქართველო აღმოსავლეთ და დასავლეთ სამყაროს ურთიერთობის კონტექსტში -მსოფლიო ცივილიზაციის ისტორიაში საქართველოსა და დასავლეთ სამყაროს გზები ჯერ კიდევ მითიურ ეპოქაში გადაიკვეთა. არგონავტების ყველაზე დიდი და მნიშვნელოვანი ლაშქრობა კოლხეთში ანტიკური სამყაროს ერთ-ერთი უმნიშვნელოვანესი მოვლენა იყო. მედეა, კირკე, პასიფაე, მითოლოგიური სახე-სიმბოლოები, რომლებმაც ჩვენი რეგიონი სამუდამოდ დაუკავშირეს ევროპულ ღირებულებებზე დამყარებულ დასავლურ სივრცეს (კოლხეთმა, და განსაკუთრებით მედეას სახემ, ძველ ბერძენ და რომაელ ავტორებს უბიძგათ შეექმნათ ჭეშმარიტი ლიტერატურული შედევრები. ევრიპიდეს და სენეკას ნაწარმოებები სახელწოდებით „მედეა“).

· საქართველო ანტიკური სამყაროს განუყოფელი ნაწილი. სწორედ ანტიკურ პერიოდში ევროპისა და აზიის ერთგვარ პირობით საზღვრად სწორედ მდინარე ფაზისს, შუაგულ კოლხეთს (დასავლეთ საქართველოს) მოიაზრებდნენ.

· ოქრომრავალი კოლხეთი - შავი ზღვის აუზის უძველესი ცივილიზაცია.  შავი ზღვის ხალხთა და ცივილიზაციათა (სკვითია, თრაკია...) გაქრობის და ასიმილაციის ფონზე კავკასიის რეგიონმა (ანტიკური კოლხეთი) შეძლო დღემდე შეენარჩუნებინა თავისი იდენტობა.

· 2018 წელი საქართველოს დამოუკიდებლობის საიუბილეო თარიღი. 1918 წელს, საქართველომ კვლავ დაიბრუნა დამოუკიდებლობა  რუსეთის იმპერიის დაშლის შემდეგ და საქართველოს დამოუკიდებელი რესპუბლიკა დაარსდა. ერთ-ერთი პირველი სახელმწიფო, რომელმაც საქართველოს დამოუკიდებლობის აღიარებაში დახმარება გაუწია, სწორედ გერმანია იყო, რაც ჩვენი ქვეყნის ევროპულ ღირებულებებზე დაფუძნებულ სამყაროში დაბრუნების უმნიშვნელოვანესი მოვლენა გახდა. მიუხედავად საბჭოთა არმიის მიერ საქართველოს 1921 წლის ანექსიისა, საქართველო საუკუნეების განმავლობში ცდილობდა შეენარჩუნებინა თავისი თვითმყოფადობა, ხასითი, ენა, კულტურა და ყოველთვის ქვეყნის პოლიტიკურ-კულტურული ვექტორი დასავლურ ღირებულებებზე დამყარებულ სამყაროსკენ იყო მიმართული, რადგანაც, გეო-პოლიტიკური პროცესების მიუხედავად, ჩვენი ხალხის ისტორიულ-კულტურული მეხსიერება საქართველოს დიდი ევროპული ოჯახის ორგანულ ნაწილად აღიქვამდა და მისკენ სწრაფვას არასოდეს წყვეტდა. 

· დამწერლობა, ენა და იდენტობა - ქართული ლიტერატურული ტრადიცია V საუკუნიდან დღემდე უნიკალურ ქართულ ანბანზე იქმნებოდა და უწყვეტად ვითარდებოდა. ქართული ანბანი მსოფლიოში არსებულ  ანბანებს შორის ერთ-ერთი უძველესია. მისი ძირები კაცობრიობის კულტურული მეხსიერების არქეტიპული შრეებისკენ მიემართება. ქართული ენის და დამწერლობის უნიკალურობა და სიძლიერე ჩვენი ისტორიული მეხსიერების მთავარი ბირთვია. სწორედ ამ ენაზეა დაწერილი მე-5 საუკუნის ქართული ჰაგიოგრაფიული თხზულება - „წმინდა ნინოს ცხოვრება“, რომელიც ჯერ-ჯერობით პირველ ქართულ ლიტერატურულ ტექსტადაა მიჩნეული. ქართულ ენასა და დამწერლობას განსაკუთრებული მდგრადობა გამოარჩევს: ადრეული შაუსაუკუნეებიდანვე წირვა-ლოცვა ქართულ ენაზე აღესრულებოდა ქართულ მართლმადიდებლურ ეკლესიაში, რამაც თითქმის უმტკივნეულო გახადა საეკლესიო შინაარსის მწერლობის გადასვლა საერო მწერლობაზე, ხოლო ალფაბეტის ლოგიკურმა ტრანსფორმაციამ (ასომთავრული, ნუსხური, მხედრული) კიდევ მეტად გაადვილა სეკულარიზაციის პროცესი. მე-5-ე საუკუნის ქართულ სალიტერატურო ენაზე შექმნილი ქართული ლიტერატურა, 1600 წლის შემდეგაც, ენობრივი თვალსაზრისით, ორგანულია თანამედროვე ქართველი მკითხველისთვის. ეს ფენომენი ჩვენი ენის ისტორიული ქსოვილის მთავარი ღერძია.
· ქართული ლიტერატურა - შემოქმედებითი თავისუფლების გამოხატვის სივრცე. ქართული ენა და ლიტერატურა იყო ის ძირითადი სივრცე, რომელშიც ყველაზე კარგად და მკაფიოდ აისახებოდა და აისახება დასავლურ ღირებულებებზე დაფუძნებული სამყაროსკენ მისწრაფება და ეს განსაკუთრებით კარგად ჩანს უკვე მეთვრამეტე-მეცხრამეტესაუკუნეების ქართულ მწერლობაში - არჩევანის და გამოხატვის თავისუფლება იყო და რჩება ქართული კულტურის იდენტობის მნიშვნელოვან ნაწილად. ქართული ლიტერატურის  ტრადიციული და ამავე დროს ექსპერიმენტული ხასიათიმას კიდევ უფრო მეტად საინტერესოს და მრავალმხრივს ხდის.

· თანამედროვე საქართველო - შემოქმედებითი და აკადემიური თავისუფლების პლატფორმა. თავისუფლების, მშვიდობის, თანასწორობის გამოხატვის საუკეთესო საშუალება სწორედ ხელოვნებაა. შემოქმედებითი გამოხატვის თავისუფლება, სწორედ იმ ღირებულებების მატარებელია, რომლებიც უზრუნველყოფს განსხვავებული ხალხების და ქვეყნების არჩევანის უფლებას, ურთიერთპატივისცემას, დამოუკიდებელ და თავისუფალ სამყაროში თანაცხოვრებას და კულტურათაშორისი დიალოგის მეშვეობით ხალხებს შორის ურთიერთობების გაღრმავებას და განმტკიცებას.

· იდენტობა - საქართველოს დამოუკიდებლობის საფუძველი. ქართული კულტურა და ლიტერატურა არის ერთ-ერთი მთავარი ძალა, ჩვენი იდენტობის ის მძლავრი მექანიზმი, რომელიც საქართველოს თანამედროვე თავისუფალ სამყაროში, თავისუფალ ხალხებს შორის, დამოუკიდებელ თანაარსებობას უზრუნველყოფს. 

